
ADRA КЫРГЫЗСТАН 
 

“Мен жалгыз бой адам болсом да, менин тобум  

мен үчүн өз үй-бүлөмдөй эле болуп калды” 

 

Өзүнүн 78 жашынын үчтөн бир бөлүгүн Тамара Яковлевна Камбарова 

жалгыз бой күн кечирип келет. Жалгыздыкты жеңүүгө ага анын жакшы 

көргөн китептери көмөктөшөт. Беш жылы илгери анын турмушунда 

«Радуга» өз-жардам тобу пайда болду. Анын жардамынын аркасында ага 

кайдыгер болбогон адамдар менен таанышты. Алар Тамара Яковлевна 

менен чай ичүү маалында чер жазышып, сүйлөшүү үчүн ар дайым убакыт 

табышат. 
 

 
 

“Топтун мүчөлөрүнүн эң эле улуусу менмин. Менин башкаларга 

жардам берүүгө көп деле мүмкүнчүлүгүм жок, бирок баардыгы мага аз-

аздан жардам берип турушат. Алардын жардамы менен субсидия алууга 

жетиштим. Топтун мүчөлөрү мага керектүү азык-түлүктөрдү үйүмө алып 

келишет, коммуналдык төлөмдөрдү төлөшөт. Кандайдыр бир көйгөйлөр 

чыгып калса, мени колуман жетелеп, аларды чечүүгө алып барышат”, - 

дейт ардагер аял. 
 

Тамара Камбарова аталган топко ал уюшулгандан баштап эле 

кошулган. Ошол убакыттан бери «Радуга» тобунун мүчөлөрү улгайган 

адамдардын жашоо-турмушуна эң маанилүү болгон долбоорлорго жигердүү 

түрдө жана чоң энтузиазм менен тартылышууда. Алар кол өнөрчүлүк 

жаатындагы окууларга катышып, согулган товарлардын сапатын 

жакшыртуу боюнча өз жөндөмдөрүн өздөштүрүштү. Андан тышкары, 

ардагерлер карыялардын жашоо-турмушуна керектелүүчү, кошумча 

киреше алып келе турган бизнес планды иштеп чыгууну үйрөнүштү. 

“Кыргызстандагы улгайган адамдарды колдоо жана алардын 

коопсуздугун камсыздоо” долбоору «Радуга» ӨЖТнын мүчөлөрүнүн 

өнүгүүсүнө жана зордук-зомбулуктан жапа чеккен адамдарга укуктук, 

психологиялык жардам көрсөтүү, мамлекеттик деңгээлде өз укуктарын 

коргоо (эдвокаси) жана лоббирлөө боюнча жаңы билим алууга жардам 

берет. Ардагерлер Өкмөттүн өкүлдөрү менен жолугушууларда 

карыялардын көйгөйлөрү боюнча маселелерди көтөрүшүп, алган 

билимдерин колдонушат. 
 

“Биз карыялар үчүн жардам берип жаткан долбоорго тартылып, 

иштеп жатканыбызга абдан кубанычтуубуз. Албетте, пенсияга чыккандан 

кийин да, жашоо улана берерин түшүнөбүз. Бирок, биздин өлкөдөгү 

пенсиянын өлчөмү менен жыргап жашап кете албайсың. Долбоор бизге 

материалдык жана моралдык жактан абдан чоң жардам берүүдө. Бизди эл 

унутпагандыгын сезип жатабыз. Эгерде мындай жардам болбосо, биздин 

жашоо-турмушубуз кандай болоорун элестетүү өтө кыйын” – дейт “Радуга” 

ӨЖТнын жетекчиси Ольга Николаевна Ильичева. 
 

 
 

Ардагерлер долбоор ишке ашырылып жаткан учурда, андан 

тышкары, ӨЖТнын базасындагы коомдук кабылдамада иштеп, топтогон 

тажрыйбалары менен бөлүшүүдө.  
 

Топтун жетекчисинин айтымында, топтун бардык мүчөлөрү пенсияга 

чыгуу боюнча жол-жоболорду жана ар түрдүү көйгөйлөрдү чечүү үчүн 

мамлекеттик органдарга кайрылуу жана арыздарды жазуу боюнча айтып 

берүү мүмкүнчүлүктөрүн текке кетиришпейт. 
 

“Көчөгө чыккан сайын, биздин карыяларыбыз сырттагы адамдарга 

колунан келген жардамдарды беришип, бир нерсени айтып же көрсөтүп 

берүүгө ашыгышат. Биз долбоордон алган билимибиздин негизинде 

автобуста жүргөндө, почтага пенсиябызга баратканда, базардан тамак-аш 

сатып алып жатканда жана башка учурларда башкаларга ар дайым жардам 

берүүгө даярбыз”, - дейт Ольга Николаевна. 
 

Жылуу-жумшак маанай, достук баарлашуу жана керек учурда жардам 

берүүгө ынтызар болуу – бул «Радуга» ӨЖТдагы кадыресе көрүнүш. 

Долбоордун катышуучулары жашоо-турмуштарында жетишкен өзгөрүүлөр 

менен токтоп калбастан, Кыргызстандагы карыялардын бакубат жашоосу 

боюнча эң мыкты натыйжага жетүү багытындагы иш-аракеттерди 

улантышууда. “Кыргызстандагы улгайган адамдарды колдоо жана алардын 

коопсуздугун камсыздоо” долбоору Борбор Азиядагы DCA уюмунун 

финансылык жардамы аркылуу мындан ардагерлердин жетишкендиктерине 

кубануу менен аларга колдоо көрсөтүү иштерин уланта бермекчи. 

 
 
АРЫШ 
 

Жаңы конуштагы пенсионерлер жашылчаларды күнөсканада 
өстүрүү технологиясын өздөштүрүүдө 

 

 
 

Анипа Койчиева – «Ак-Ордо» жаңы конушунун жашоочусу. Ардагер 

эне балдары жана неберелери менен бирге кичинекей тамда жашайт. 

Бишкекти тегерете курчаган жаңы конуштардагы көпчүлүк башка үй-

бүлөлөрдөй эле, Анипа апанын жана анын башка туугандарынын негизги 

багуучусу анын улуу кызы Венера. Анын айлык акысына жана Анипа 

апанын алган пенсиясына үй-бүлөдөгү 9 адам тиричилик кылат. 
 

Ардагер Анипа апа – 66 жашта. Мурда Жалал-Абад областынын Кара-

Көл шаарындагы «Достук» заводунда иштеген. 20 жыл мурда анын күйөөсү 

каза болуп калган. Анипа апа жалгыз өзү жети баласын өстүрүп, эрезеге 

жеткирди. Жакындан бери Анипа апада акча таап, кызы менен үй-бүлөнүн 

башчысынын милдеттерин бөлүшүү мүмкүнчүлүгү пайда болду. Ардагер 

жаңы конуштардагы улгайган адамдар үчүн уюштурулган «Кут-Ордо» өз-

жардам тобуна (ӨЖТ) мүчө болуп кирди. Аталган иш-аракеттер DCA Central 

Asia уюму колдогон “Кыргызстандагы кадырлуу карылык” долбоорунун 

алкагында, «Арыш» коомдук бирикмесинин демилгеси менен ишке ашууда. 
 

 
 

Ошентип, Анипа апа дагы өзүнө окшогон дагы төрт аял менен 

биргеликте, күнөскананы иштетүү сырларын кичинеден үйрөнүшүп, 

тажрыйба топтошууда. Алар алгач редиска, кинза, райхон, салат жана 

бадыраң отургузушту, ал эми экинчи түшүм катары помидор тигишет. Бул 

аялдар жашылчаны кезек менен багып, түшүмүн саткандан жакшы киреше 

алаарына ишенишет. 
 

“Күнөскананы иштетүү абдан көп эмгекти талап кылат жана жумушу 

татаал, анткени, бул биз үчүн жаңы тажрыйба. Биз кетирген 

каталарыбызды улам оңдоо менен акырындап үйрөнүп жатабыз. Бирок 

жакын арада, биз сөзсүз түрдө канча салым кошуп, кандай түшүмгө 

жеткенибизди жана канча киреше алганыбыздын баардыгын санайбыз”, - 

дейт Анипа апа. 
 



7 
 

Алгачкы алган түшүмдү ӨЖТнын мүчөлөрү өзүнүн үй-бүлөлөрү жана 

кошуналары менен бөлүшүштү. Анипа Койчиева айткандай “кошуналар – 

бул жакын адамдар, туугандарга да караганда жакын болуп калышат, 

анткени керек учурда аларга таянса болот, алар колунан келген 

жардамдарын көрсөтүп, колдоп турушат”.  
 

“Өзүңө өзүң жардам бер” деген принцип менен «Арыш» КБ түзгөн 

100дөн ашык ӨЖТлар иш алып барууда. Бардык ӨЖТлардын 

ишмердүүлүктөрү бири-бирине окшош. Алар 4 багытта иштешет: 

экономикалык, маданий, социалдык жана эдвокаси (укуктарды коргоо). 

100 ӨЖТдан 18 ӨЖТ негизинен улгайган адамдардан турат. Алардын иш-

аракеттери киреше алууга, үй-бүлөнүн бюджетин жогорулатууга, балдарын 

жана неберелерин колдоого багытталган. Анипа апа «Арыш» КБ колдоо 

көрсөтүп келаткан 80 ардагердин бири. Анын маанайы дайыма көтөрүңкү, 

анткени неберелеринин жаркын келечегине терең ишеним менен карайт. 

 

 

БАБУШКА ЭДОПШН 
 

«Бабушка Эдопшн» фонду 16 жыл илгери Кызматташуу жана Өнүгүү 

боюнча Швейцариялык Башкармалыктын (SDC) финансылык жардамы 

менен түзүлүп, 2000-жылы Адилет министрлиги тарабынан катталган. Бул 

фонддун вазийпасы – кары адамдарга социалдык жана финансылык 

жактан жардам берүү, жана алардын кызыкчылыктарын илгерилетүү 

аркылуу жашоо-турмуштарын жакшыртууга көмөктөшүү жана колдоо 

көрсөтүү. “Бабушка Эдопшн” фондунун максаттуу тобу – бул аз пенсия 

алган, жардам бере турган жакын туугандары жок, турмуштун катаал 

шартына туш келген кары-картаң адамдардан турат. 
 

«Бабушка Эдопшн» фонду “Кыргызстанда кадырлуу карылык” 

долбооруна 2016-жылдын 1-майынан баштап кошулду. Учурда 3 багытта 

иш алып барууда: 
 

1) Бишкек шаарынын, Чүй жана Ысык-Көл областарындагы 
улгайган адамдарга көрүлгөн социалдык кызматтардын сапатын 
жакшыртуу жана аны колдонууга  мүмкүндүк түзүү.  
230 социалдык кызматкер кары-картаңдар менен иштөөгө алдын-ала 

окутулат жана Бишкек шаарында жашаган, аярлуу катмардагы 300 

ардагер социалдык кызматтан пайдаланат. 
 

2) Улгайган адамдарга социалдык жактан колдоо көрсөтүү жана 
киреше алып келүүчү иш-аракеттерди өнүктүрүү үчүн 
мүмкүнчүлүктөр берилет. 
Улгайган адамдар колго жасалуучу майда-чүйдө буюмдардын сапатын 

жакшыртуу, жасалган товарларды рынокко өткөрүү жана ишкердикти 

эффективдүү  пландоо боюнча билим алышат жана шык-жөндөмгө ээ 

болушат. Улгайган аялдардын колго жасалган буюмдарын сатуу боюнча 

онлайн дүкөн ачуу пландалууда. 

3) Улгайган адамдарга жана картаюуга болгон коомдогу мамилени 
жана стереотипти өзгөртүү 
Жаңы адистикке үйрөтүү, жумуш менен камсыздоо кызматтарын 

өнүктүрүү, жумушка муктаждардын маалымат базасын түзүү аркылуу 

50 жаштан 

ашкан адамдарга 

ишке орношууга 

көмөктөшүү. ТВ 

программалар 

жана шоулар 

аркылуу 

картаюунун 

позитивдүү 

образын 

жайылтуу 

боюнча кеңири 

маалымат 

кампаниясын 

өткөрүү. 

 
 
УЛГАЙГАНДАРДЫ КОЛДОО БОРБОРУ 
 

Балыкчы шаарынын ардагерлери ишмердүүлүктү өздөштүрүп, 
тажрыйбаларын жаш муунга өткөрүп беришүүдө 

 

Балыкчы – Ысык-Көлгө бараткан жолдо жайгашкан, кичинекей 

шаарча. Курорт мезгилинде, миңдеген туристтерди көлгө алып бара жаткан 

көптөгөн жеңил машиналардан жана автобустардан улам бул жер өтө 

жандуу болуп турат. Жергиликтүү адамдарга жумуш пайда болуп, 

турмуштары убактылуу болсо да жөнгө салынып калат. Карылар үчүн 

күндүз келип туруучу борбордун убактылуу тургундарынын келерки 

туристтик сезонго ишеними өтө чоң. Алар пирожки жана кесме жасоо 

ишкердиги аркылуу кардарларды тартып, жакшы киреше алаарына 

ишенишет. 
 

Ардагерлер борборго дем алыш күндөрүнөн тышкары, күнүнө келип 

турушат. Бул жерде алар эртең мененки жана түшкү тамакты ичишет, 

медициналык кароодон өтүшөт жана өз ара баарлашат. Борбордо келип-

кетип туруунун милдеттүү шарты – картаң адамдар кирешенин булагына 

айланткан, иш терапиясы. 
 

Борбордун алгачкы убактылуу тургунунун бири Галина Пивнева 

жетекчилик кылган өз-жардам топ, рынок мамиленин негиздерин 

өздөштүрүүгө мажбур болду. Пирожки жана кесме жасоо иши аялдардан 

жалаң гана кулинардык жөндөмдүүлүктү талап кылбастан, алар 

потенциалдуу кардарларды, атаандаштарынын мүмкүнчүлүктөрүн жана 

сатып алуучулардын каалоолорун изилдөөгө да түрттү. 

“Азыркы учурда баары эле пирожки жасайт. Андыктан атаандаштык 

өтө чоң. Базарда саткан пирожкилерди карасаңар – жалаң гана камыр. Биз 

болсо пирожкилердин ичине көп начинка салып кадимки үйдөгүдөй 

жасайбыз”, - дейт Галина Пивнева.   
 

Топ үчүн продукцияларды жасоо шарттарын борбор камсыздайт, 

ошондуктан пирожки сатуудан алган киреше кайрадан ун, жумуртка, май 

жана жашылча сатып алууга жумшалат. Биз тандап алган “үйдөгүдөй 

жасалган пирожкилер жана кесме” брендине дал келтирүү үчүн сапаттуу 

продуктыларды колдонуу зарыл. 
 

Галинанын айтымында, азырынча пирожки сатуудан алган киреше 

анча деле чоң эмес. Шаардыктардын сатып алуу мүмкүнчүлүгү төмөн 

болгондуктан, жогорку бааны коюуга жана дүкөндөгү арзан окшош 

продукциялар атаандашуу мүмкүндүк бербейт. Галинанын эсеби боюнча, 

былтыр продукты сатып алууга кеткен чыгымдар топтун таза кирешесинен 

үч эсе көп болду. Бирок, ошого карабастан, алган кирешелери улгайган 

адамдар үчүн ар түрдүү майрамдарды өткөрүүгө, бири-бирине белек 

жасоого мүмкүнчүлүк берди, ал эми айрымдары аткарган жумушу үчүн 

чакан сыйлыктарга да ээ болушту. 
 

“Азыр топтун мүчөлөрү менен биргеликте, кесме менен пирожкини 

туристтик сезондо Ысык-Көлдүн пансионаттарына сатууну ойлонуштуруп 

жатабыз”, - деп борбордун социалдык кызматкери Светлана Пономаренко 

өз пландары менен бөлүштү. 

 

Жамааттык 

өндүрүштөн 

айырмаланып, өз-

жардам тобунда 

Евгения Колес-

никова жеке 

ишкер катары 

саналат десек 

жаңылышпайбыз. 

82 жаштагы сүрөт-

чүнүн кызыгуусу 

өзүнө эле эмес, 

Борборго да 

кошумча киреше 

табуу булагына 

айланды. Бул ишти аткарууда анын педагогикалык билиминин жана 

мугалим болуп иштеген көп жылдык тажрыйбасынын пайдасы тийди. 
 

“Былтыр мен Борбордун жетекчилигине жергиликтүү балдарга сүрөт 

тартуу ийримин ачуу демилгеси менен кайрылдым, анткени бизге самын, 

шыпыргы сыяктуу ар кандай майда-чүйдө нерселер керек. Ал эми аларды 

сатып алуу үчүн бюджеттибизде акча болушу зарыл. Борбордун 

кызматкерлери ийримге катышууга ынтызар балдарды чогултууга жардам 

беришти. Аталган ийримди биз “Сыйкырдуу кисточка” атадык”,- дейт 

Евгения Колесникова. 
 

Сүрөт тартуу боюнча сабак өткөнү үчүн ал айына 1000 сом же АКШ 

долларына которгондо 14,5 алат. Жалпы сумманын бир аз пайызын 

Борбордун муктаждыктарына колдонуу үчүн которот. Калган акчага балдар 

үчүн боөк, карандаш жана кагаз сатып алат, анткени ар бир эле бала сүрөт 

тартууга керектүү нерселерди ала албайт. Бирок, Евгения мындай нерсе 

жасап жатканына өкүнбөйт. Педагог катары ал балдардын билим алуусуна 

жана өнүгүүсүнө салым кошууда. Ал жакынкы келечекте картиналарды 

тартуу жана фантазияны мындан да жогору өркүндөтүү үчүн Борбордун 

имаратынын башка тарабына көчүүнү пландаштырууда. 
 

 
 

“Мен Борборго чоң ыракат менен келем.  Бул жерде биз майрамдарды 

чогуу өткөрөбүз, ырдайбыз, ыр жазабыз. Бул жерде абдан кызыктуу. Мен 

бул жерден уялбай сүйлөшө турган адамдарды таптым. Биз жашыбызга 

карабастан, көңүлдө ыйык сактала турган сырлар менен да бири-бирибиз 

менен бөлүшөбүз”, - дейт ардагер сүрөтчү. 
 

Күнөскана жана жашылча өстүрүү - Евгения Колесникованын дагы 

бир өтө кумарланткан иши. Агрономдук кесипчилигинин пайдасы тийип, ал 

Борбордун башка убактылуу тургундары менен биргелешип, Борбордун 

ашканасына керектүү жашылчаларды чакан жер тилкелеринде өстүрүүгө 

жардам берүүдө. Күн жылый баштагандан тартып Евгенияны жумуштары 

да арбый баштайт: жер кыртышын даярдоо, жемиш бактарды обработкалоо 

ж.б. 
 

Автору: Алика Карабаева, Сүрөтү: Эльер Нематовдуку. 

ЖАЛАЛ-АБАД ОБЛАСТЫНДАГЫ АЙЫЛДЫК КЕҢЕШ КЫЗМАТЫ  
(Жалал-Абад АКК)  
 

Жалал-Абад областынын ардагерлери өздөрүн  
кошумча киреше менен камсыздашты 

 

 
 

Гүлсүнбү Сатыбекова жана Жапаркул Назаров Жалал-Абад 

областынын Аксы районундагы Атана айылында жашаган жубайлар. 

Алардын жардамы менен айылда жашыл өстүрүүчү күнөскана пайда болду. 

Гүлсүнбү апа - 12 адамдан турган айылдык “Күнөскана” ӨЖТнын 

жетекчиси. Анын айтуусунда, жашылча өстүрүүчү күнөскана 

айылдыкташтарына кошумча киреше эле эмес, активдүү болууга өбөлгө 

түзүп ден соолугунун чың болушуна да жардам берет. Эң негизгиси – 

алардын балдары жана неберелери жаңы, таза жана табигый азык-түлүк 

жана витаминдер менен камсыз болушууда. 
 

“Пенсияга чыккандан кийин бош убактым көбөйүп, эмне менен 

алектенеримди билбей үйдө отуруп калдым. Кичинеден балдарыма талаада 

картошка жана жүгөрү өстүрүүгө жардамдашып жаттым. Көп 

кыймылдабагандыктан, далыларым жана буттарым ооруй баштады. Азыр 

мен айылдык чогулуштарга активдүү катышып турам. Ушундай 

жолугушуулардын бирине Жалал-Абад АККда иштеген эл-аралык кеңешчи 

Каролина келип, кары-картаңдарды колдоочу долбоор ачылаары жөнүндө 

маалымдады. Биз жолдошум экөөбүз абдан сүйүндүк. Ошол эле замат 

долбоорго катышкыбыз келип жатканын билдирдик, анткени биз бардык 

критерийлерине дал келдик. Биз дайыма чогулуп турабыз, бири-бирибиз 

менен баарлашабыз, топтун мүчөлөрү биздин күнөскананын иши менен 

кызыгышат. Быйыл топтун дагы 2 мүчөсү күнөскана салууну пландап 

жатат”, - дейт Гүлсүнбү Сатыбекова. 

Күнөсканада жашылчаларды өстүрүү үчүн талаада иштеген 

тажрыйбасы жетишсиз экендигин байкаган Гулсүнбү апа, топтун мүчөлөрү 

менен бирге окууга катышып, адистерден кеп-кеңештерди алды. 
 

“Бирок бардыгын эле эстеп кала албайт экенсиң. Бадыраңдын 

жалбырактары дүркүрөп өсө баштаганда, биз бул абдан жакшы экен деп 

ойлоптурбуз. Бирок кеңешчи келип, аларды кыркып туруш керектигин 

түшүндүрдү. Биз ошол замат кайчы алып, бардык ашыкча жалбырактарын 

жана мурутчаларын кырктык. Күнөсканадагы өсүмдүктөргө күндө кам 

көрүп турбаса болбойт экен да”, - дейт топтун жетекчиси. 
 

Жашылчаларды өстүрүү ишинде зыянкечтерге жана илдеттерге 

каршы чараларды үзгүлтуксүз көрүп турууну талап кылат. Алгачкы 

күндөрү Гүлсүнбү апага мындай нерселер көп татаалчылыкты жана 

түйшүктү жаратты. Өсүмдүктөрдү дайыма обработкалап туруу көйгөйдү 

чечүүгө жардам берди. Гүлсүнбү апа жашылчаларга жалаң гана зыянсыз 

биологиялык препараттарды колдонот, анткени алган түшүмдөн анын 

балдары жана неберелери да жешет. Жубайлар ашыкча жашылчаларды 

сатышат. Бир сезондо алар аш көк чөп, бадыраң, помидор жана 

помидордун көчөттөрүн дүң сатуудан 9915 сом киреше алышты.  
 

 
 

«Биз күнөсканадан канча түшүм алып жаткандыгыбыз тууралуу так 

эсеп-кысап жүргүзүп турабыз. Неберелерим да менин уруксаатым менен 

гана күнөсканага киришет. Биз жашылчаларды тергенден кийин, аны 

таразага тартабыз, андан кийин гана жейбиз. Биз күнөскананын жумушун 

өтө жоопкерчилик менен аткарабыз. “Кыргызстандагы кадырлуу карылык” 

аттуу долбоордун жардамы менен үй-бүлөдө бизди көбүрөөк сыйлашып, 

биздин ой-пикирлерибиз менен да эсептешип калышты”, - дейт Гүлсүнбү 

апа. 

Бул үй-бүлөнүн чакан күнөсканадан алган түшүмү 1 гектар жерден 

алган түшүмдөн да жогору. Алардын ийгилиги – эмгекчилдик, 

чыдамдуулук, турмушка позитивдүү, туура мамиле кылуу, улгайган 

адамдардын жашына жана материалдык кыйынчылыктарына тиешелүү 

көйгөйлөрдү жеңүүдө жана өзүнө кадырлуу карылыкты камсыз кылууга 

жардам берүү.  

 
 
ХЕЛПЭЙДЖ ИНТЕРНЭШНЛ 

 
“Карыяларга көбүрөөк сүйүү, көңул жана камкордук  

тартуулайбыз” акциясы 
 

15-июнда борбор калаабыздагы “Бишкек парк” Соода жана көңул 

ачуучу борборунда улгайган адамдарга жасалган кыянаттык мамилелер 

жөнүндө маалыматты таркатуу боюнча бүткүл дүйнөлүк Күнгө арналган  

“Биздин карыяларга көбүрөөк сүйүү, көңул жана камкордук тартуулайбыз” 

акциясы өткөрүлдү. 
 

Бул иш-чаранын максаты улгайган адамдарга карата көрсөтүлүп жаткан 

зордук-зомбулук көйгөйүнө коомчулуктун көңүлүн буруу болду. Бул иш-

чара карылардын, жаштардын жана цирктин жаш артисттердин катышуусу 

менен креативдүү жана позитивдүү формада өттү. Аталган акциянын 

алкагында улгайган адамдарга көрсөтүлүп жаткан зордук-зомбулук  

боюнча элге көбүрөөк маалымат таратуу максатында төмөндөгүдөй бир 

нече иш-аракеттер өткөрүлдү: 
 

• “Улгайгандардын көз карашы менен зордук-зомбулуксуз жашоо” 

темасына кары-картаңдардын арасындагы сүрөттөрдүн конкурсу. 

• Кары-картаңдарга көрсөтүлгөн зордук-зомбулуктун түрлөрүн 

чагылдырган ар түрдүү театрлаштырылган сценкалар. 

• Кары-картаңдарга көрсөтүлгөн зордук-зомбулуктар туурасында 

кабардар экендигин билүү жөнүндө викторина.  
 

Акцияда кары-картаңдарга көрсөтүлгөн зордук-зомбулук жөнүндө 

маалыматты, кризистик борборлордун даректерин, жана Кары-

картаңдардын укуктары жөнүндө БУУнун жаңы конвенциясын кабыл 

алуунун муктаждыгын камтыган брошюралар таркатылды. 
 

Аталган акциянын алкагында катышуучулар атайын даярдалган 

футболкаларды кийишип, “Карыяларды коргойбуз” деген жазуусу бар 

тасмаларды байланып чыгышты. Футболкалар кызгылт көк түстө болду, 

анткени бул түс үй-бүлөдө зордук-зомбулукка каршы символун билдирет. 

 

“Менин акцияга катышкан себебим, кары-картаңдарга карата гана эмес, 

жалпысынан, үй-бүлөдө зордук-зомбулук болбош керек деп ойлойм. Биз 

жардамга өтө муктаж болуп жаткандарга кам көрбөй, жалгыз калтырып 

таштоо - бул дагы зордук-зомбулуктун бир түрү”, - дейт Гуляра Рузбаева. 

Карыялар 112-тез жардам берүү кызматынын кеңсесине 

(экстренная служба) барышып, анын иши менен таанышышты 

 
2016-жылдын 16-17 июнунда «ADRA Кыргызстан», «Арыш» жана 

«Бабушка Эдопшн» өнөктөш уюмдарынын бир нече карыялар тобу 112-

чукул жардам берүү кызматына барышты. 
 

 
 

Экскурсия учурунда алар 112-тез жардам берүү кызматы боюнча 

толук маалымат алышты. 112-бирдиктүү мамлекеттик нөөмөт-диспетчердик 

оперативдик кызматынын башчысы, ага лейтенант Каныбек Кулбаев, 112-

кызмат – бул ар түрдүү окуяларды иликтей турган, 101, 102, 103, 185 жана 

161 кызматтардын иштерин координациялоочу, тез арада жардам берүү 

кызматтарынын чакырууну камсыздоо системасы экендигин маалымдады. 

 

Операторго маалымат келгенде, ал аны карап чыгып, тиешелүү 

кызматтарга жиберет. Экскурсия улгайган адамдардын коопсуздугун 

жогорулатуу максатында жүргүзүлгөн, анткени көп учурда алар кыйын 

жагдайда туш келишип, кайда кайрылаарын билишпейт. Андан тышкары 

картаң адамдар 112-кызмат жөнүндө маалыматты өзүнүн туугандарынын, 

кошуналарынын жана тааныштарынын арасында таркатууга көмөктөшө 

алышат. 

 

“Биз мурда 112-кызмат жөнүндө билген эмеспиз. Бул 2014-жылдан 

бери иштеп келаткан жаңы уюм экен. Бизди абдан жакшы тосуп алышты, 

кызматкерлери менен тааныштырышты, борбордун иши жөнүндө маалымат 

беришти жана кайсы маселелер менен 112-кызматына кайрылуу 

керектигин айтып беришти. Алган жаңы маалыматты биз картаң 

адамдардын, андан тышкары, өзүбүздүн туугандарыбыздын жана 

тааныштарыбыздын арасында активдүү түрдө таратабыз”, - дейт «ADRA 

Кыргызстан» деген уюмга караштуу ӨЖТнын лидери Ольга Ильичева. 

 

 
 

“112-биргелешкен кызматты түзүү демилгеси абдан жакшы жана 

пайдалуу. Биз эми жардам алуу үчүн кайда кайрылууга болоорун билебиз 

жана башкаларга 112-кызмат жөнүндө маалымат беребиз”, - деди «Ак-

Ордо» жаңы конушундагы ӨЖТнын мүчөсү Иса Омуров. 

 




